
Nolasc Acarin - neurologoa 

«Hondamendi larria eragingo du alkoholaren eta gaupasaren kultura honek» 

Estimulazioak eta loak garunaren garapenean duten eragina nabarmendu du Bartzelonako Vall d'Hebron erietxeko neurologo buruak. 

edu lartzanguren - DONOSTIA 

Nolasc Acarin (Bartzelona, Katalunia, 1941) sendagileak neurologia zerbitzua zuzentzen du Bartzelonako Vall d'Hebron erietxean eta irakaslea da Pompeu Fabra unibertsitatean. Euskal Herrian egon da egunotan, eta hitzaldia eman zuen Bilbon, Haurtzaroaren eta Adoleszentziaren Psikologiaren 13. Kongresuan, EHUk antolatuta. 40 urte baino gehiago darama lanean, eta azken 15 urteotan garunaren zahartzearen prozesua ikertu du. Dioenez, estimulazioa eta loa dira burmuina garatzeko eta gazte gordetzeko sekretuak. 

Burmuinak ikasteko ahalmen mugagabea duela eta oso gutxi baliatzen dugula diozu. Zergatik dago halako aldea ahalmena eta erabileraren artean? 

Garunaren egitura estimuluen arabera aldatu egiten da. Ikasteak aldatzen du burmuinaren egitura, zirkuituak eta loturak garatzen dituelako. Estimulurik ez badago ez dira garatzen. Une honetan, gure burmuina ez da duela bost minutu bezalakoa, ezberdina da. Bihar goizerako ere bestelakoa izango da. garuna plastikoa da, moldagarria, alegia, hona ideia. Estimulazioaren arabera moldatzen eta garatzen da. Horrek haurrentzat balio du, baina, baita adinakoentzat ere. Horregatik zahartzaroaren ajeen kontrako borroka modurik hoberena etengabeko estimulazioa da. Giharrekin bezala da. Ibiltzen sendotzen dira hankak, eta garuna erabiltzen sortzen dira zirkuitu berriak eta indartzen da oroimena. 

Zahartzaroko buruko arazoak saihets daitezke ariketaren bidez?Zahartzen hasi direlako edo deprimiturik daudelako etxean gelditu eta paretari begira egoten diren adinekoak aukera handiagoa dute gainbehera etortzeko. Horregatik garrantzitsua da zahartzaroan norbere ordutegiak, ohiturak, familia harremanak, inguruarekiko interesa gordetzea. Horrek eragozten du adinakoen gainbehera, ez bada gaixotasunen bat tartean, Alzheimerra kasu. 

Estimulazioaz mintzo zara eta litekeena da egun adinekoak, paretari begira baino gehiago, telebistari begira geratzea. Telebista ikustea estimulazio gisa har daiteke? 

Segun eta telebista begiratu edo ikusten den. Telebistari paretari bezala begiratzen badiozu hor ez dago onurarik, baina jakin-minez jarraitzen baduzu eztabaida bat, futbol partida bat edo film bat, hori beste kontu bat da. Zer ematen ari ziren? galdetzen diete askotan etxekoek aitona edo amonari, eta ez dakit! erantzuten dute askotan, ez zeudelako emozionalki sartuta ematen ari zirenarekin. 

Haurrekin antzera funtzionatzen du estimulazioak? 

Haurtzaroan gauza bera gertatzen da. Aspaldi dakite irakasleek haurrei azaltzen ari zaienarekiko interesa sortu behar zaiela, bestela ikasgelako euliei begira geratzen dira, eta ez dute ikasten. Garunak ikasteko ahalmen mugagabea du, bai, eta gure esku dago horretaz baliatzea edo ez. 

Garuna garatzeko egokiak al dira haur eta gazteek jasotzen dituzten estimuluak? 

Hor arazo handia daukagu egun hemen. Adoleszentzian ikasteko axolagabekeria handiegia dago. Egun 14 eta 18 urteko gaztetxoak kalean ikusten ditut elektrodoak diruditen horiek belarrietan jarrita, punpa-punpa hori buruan sartzen. Gaztetxo horiek errealitatetik deskonektaturik daude erabat. Horri gehitzen badiozu lo gutxi egitea eta alkohola, arazo larria izango dugu 15, 20 edo 30 urte barru. Orduko helduek ezingo dute lehiatu Alemaniako edo Suediakoekin, haiek ez dutelako horrenbeste alkohol edaten eta ordu gehiago egiten dutelako lo. Hondamendi sozioekonomiko larria eragingo du alkoholaren eta gaupasaren kultura honek. Haurtzaroan gosea pairatu duen Nigeriako haur bat, esaterako, ezingo da lehiatu Europako haur batekin garuna ondo garatu ez duelako. Gauza bera gertatuko zaie alkoholaren eta gaupasaren kulturako nerabeei, profesional gisa lanean hasten direnean. 

Loa aipatu duzu. Lehen burmuina lanean jarrri behar dela esan duzu, zer-nolako garrantzia du, ordea, garunaren atsedenak? 

REM fase ezaguna du loak, ametsak gertatzen dira hor. Ametsak garbitzaile brigada dira. Ez bilatu ametsei interpretazio Freudzale bitxiak, horiek fantasiak dira, ez dute errealitatearekin zerikusirik. Amesten dugunean, burmuina behar ez dugunaz garbitzen da, eta garrantzitsua dena finkatu egiten da. Ordu gutxi lo egiten ari denak gutxiago egiten du amets. Horrez gain, toxikoak hartu baditu, REM fasea eraldatu egiten da eta ikasteko ahalmena gutxitzen da. 

Badakigu, beraz, zer ez dugun egin behar burmuina garatzeko. Gaztaroan gaupasazaleak izan bagara, zer egin dezakegu aurrerantzean? 

Zoriontsu izan eta adi bizi. Ez gara zozokeriekin liluratu behar. Lau gauzarekin tematzen bagara, lau gauza horiek baino ez ditugu ikasiko eta ez gara horretatik pasatuko. Jakin-mina gizakiaren edo edozein primateren garapenaren baldintzetako bat da. Haurren jakin-mina bultzatu behar dugu haurretan, eta ikasteko ahalegina. Baina horretan ez gabiltza ondo. Neurologiatik soziologiara pasatzea ez dut gustuko, ni neurologoa naizelako, baina hala daude gauzak. 



